
FALTA O PANEL DA COROACIÓN

A mostra fotobiográfica de Ramón Cabanillas no seu
Cambados, noutrora “pobre, fidalgo e soñador”, que vin hai uns
días, pareceume perfecta. Debeuse a estructura dos paneis e os tex-
tos que o ilustran a Luís Rei, o mesmo erudito local, autor da intro-
ducción e as guías da colección facsímile de El Umia e mais El
Cometa, os periódicos que Cabanillas fixo na súa vila, inmediata-
mente denantes de embarcar para Cuba, en setembro de 1910, no
vapor Dania.

Foi no tempo en que o cometa Halley, na súa traxectoria
tan próxima á Terra, daba medo e moito que falar á xente.
Presaxiaba terribles acontecementos, quizais a I Guerra Mundial.
Servira de epígrafe a aquel decenario do Salnés que estaba “visible
os días 7, 17 e 27” de cada mes. E se cadra, a acentuada excentri-
cidade da órbita do cometa tamén inspirou o desprazamento ás
Antillas do versificador ata entón de ámbito municipal.

Enchíanse o segundo e o terceiro paneis coa sinxela vida de
Cabanillas en Cambados e cubríanse os outros taboleiros coas ins-
tantáneas e os episodios dunha existencia longa, angosta, pousa-
deira, do vate agrario, trocado en académico da Real Española de
la Lengua, que vivía de pensión en Madrid. Alternando con gratas
tempadas en Mondariz ou en Samos; ou ben acollido nos fogares
filiais de Barakaldo, Santiago e, por fin, do seu Cambados.

Toda esta traxectoria ¿astral? reflíctese nos paneis con exac-
ta precisión. Mais falla o panel que representaría a culminación
gloriosa da carreira literaria do patriarca arousán: a da súa coroa-
ción poética, efectuada no Espolón padronés, ó pé do monumento
a Rosalía de Castro.

Dela tratarei hoxe, Dios mediante (como di Carrillo) neste I
Congreso Internacional Curros Enríquez, organizado polo Consello
da Cultura Galega, que agora se inaugura en Celanova. O singular
pretexto da miña intervención vén a ser o precedente da coroación

de Curros, que inspirou a idea borobesca de coroar a don Ramón.
Este nexo, xunto co meu directo seguimento das circunstancias da
cívica cerimonia padronesa, motivaron que Xesús Alonso Montero,
director do Congreso, me encomendara a evocación de semellante
fasto literario, hoxe no berce de Curros Enríquez.

Ben entendido que eu non tratarei ren da coroación do
bardo celanovés na Coruña; da que só podería falar aproveitando
textos alleos. Así practicarei nada máis a celestinesca teoría do
empalme, utilizando unicamente anacos meus referentes á exalta-
ción do vate cambadés, que vivín tan en primeira fila. Dese xeito
serei unha sorte de polisón, dentro dun congreso enteiramente
dedicado ó grande e rebelde poeta de Aires da miña terra. E no seu
programa, no que se esmiuzará e analizará a súa vida e a súa obra,
coa erudición biográfica e a sabedoría filolóxica que se usa en xor-
nadas parecidas, as miñas lembranzas serán algo así como un alixo
contrabandístico composto por un pesado fardo xornalístico.
Coido que podería servir para refrescar ós congresistas de tanto
Curros, se en vez de ser introducido o meu relatorio ó principio do
Congreso, fose preto do final. Á parte de que tratar da coroación de
Curros Enríquez neste intre sería ocioso, dado que o propio Alonso
Montero a estudia, con todo detemento, no espléndido opúsculo,
editado conxuntamente polo Concello da Coruña e a Real
Academia Galega. Pois, como me manifestou o bo Xesús, o alcalde
Francisco Vázquez está portándose pasmosamente co Congreso de
Curros, que finalizará o próximo domingo na cidade herculina,
onde foi coroado o poeta de Celanova, o día 21 de outubro de
1904.

UNHAS PASCUAS ENDEXAMAIS REPETIBLES

Todo empezou trala inauguración do monumento a Rosalía
de Castro, no Espolón padronés. O acto literario foi, sen dúbida, o
máis brillante e de maior concorrencia que se celebrou durante a
longa noite de pedra. Soamente se repetiu o seu extraordinario
éxito o ano seguinte; o que será motivo do noso relatorio. Xa que
endexamais volvería despois reunirse tan inxente multitude, tanta

xente do pobo, a carón da “inmensa minoría” galega, case enteira,
nunha festa semellante das letras do país. Nin no que restou aínda
da tiranía de Franco, nin no que vai transcorrido do reinado de
Juan Carlos I.

Os documentos gráficos poden testemuñar que naquel
acto inaugural da efixie escultórica da Cantora do Sar e na subse-
guinte exaltación do maior dos poetas vivos, verificados en Padrón,
nos anos 1957 e 1958, os labregos, os artesáns, os mariñeiros,
homes e mulleres das vilas e das aldeas do Ullán, do Salnés e da
Maía, confluíron insolitamente, co melloriño da nosa intelectuali-
dade. Poucas vegadas, a unha mesma tribuna, se subira xente tan
inxel. Recitara Iglesia Alvariño, predicara D. Paulino Pedret, e fala-
ra o Marqués de Figueroa, presidente do Patronato de Rosalía, pre-
cedendo a oratoria xenial de don Ramón Otero Pedrayo, mantedor
do acto. Cantou don Ramón de Trasalba a Nosa Señora da Saudade
con tan vibrante e fondo sentimento galego que espertaría logo as
suspicacias das xerarquías do réxime. Mais, o cardeal Quiroga, que
presidía e culminou a festa, cubriu coa púrpura das súas eminen-
tes palabras, polo momento, canto arriscado puidera expresar o
seu vello e querido amigo ourensán.

A organización daquel fasto correra a cargo dunha entu-
siasta comisión das Festas da Pascua, presidida por D. Octavio
San Martín Domínguez, e da cal era factotum Camilo Agrasar, o
fígaro padronés, cunha fama de erudito local que xa se estendía
fóra da Terra de Iria. Representaba o Patronato Rosalía de Castro
en Padrón e levaba alí a correspondencia de La Noche. Viña a
Santiago con frecuencia, e traíame en man as súas crónicas, nas
que informara amplamente, durante os meses anteriores, dos pre-
parativos daquela Pascua excepcional, nos que Borobó o asesorou
e axudou no que puido.

Así que cando acabou felizmente a dita festa padronesa, e
volveu o luns de Pascoíña a La Noche, coa súa quente crónica,
veume ver, á beira da platina onde estaba, ó mediodía, pechando o
xornal. Ou escribindo aínda, no mostrador das linotipias, as últi-
mas liñas do anaco de sempre e mais despois. E Camilo díxome:

- Agora, Borobó, ¿Que imos a facer?
- ¡Pois a coroación de Cabanillas!
- E iso ¿en que consiste?

Recordeille ó erudito fígaro padronés que ós grandes poetas
adoitaban coroalos solemnemente, con coroas de loureiro, as raí-
ñas, como Isabel II fixo co seu aio, o poeta Quintana; e conteille
ademais o pouco que sabía respecto ás coroacións de Petrarca, de
Zorrilla, de Curros...

- Iso estará moi ben; pero antes haberá que 
ver se don Ramón se deixa coroar.

E a iso fomos a Cambados unhas semanas máis tarde,
Octavio San Martín, Camilo Agrasar e mais eu, para conseguir o
permiso de Cabanillas, para que, nas próximas Pascuas, a Raíña
das Festas de Padrón lle colocase sobre a súa gloriosa testa o laurel
de Rosalía.

Así o recoñece Alonso Montero no capítulo que trata, no
espléndido opúsculo, citado noutrora, Da coroación de Curros
Enríquez (1904) á de Ramón Cabanillas (1958), cando escribe: “Non
foi unha homenaxe promovida nin organizada –coma di un estu-
dioso– polos homes de Galaxia, ben pouco amigos de coroacións
decimonónicas. En realidade, quen tivo a idea inicial foi Borobó,
que llela transmitiu, con éxito, ós seus amigos, os varóns de Padrón”.

O PASODOBRE DOS VARÓNS DE PADRÓN

Sinala tamén Alonso Montero, no seu estudio a propósito
de A coroación de Curros Enríquez (A Coruña, 21 de outubro de 1904),
respecto da de D. Ramón Cabanillas, que “foi Padrón, na alameda
do Espolón, e non Cambados –o seu Cambados natal, no que resi-
día nesas datas– o escenario da, nesa altura e naquelas circunstan-
cias, sorprendente cerimonia. E foron uns varóns de Padrón, entre
eles Camilo Agrasar e Octavio San Martín, os organizadores. Moi
vencellados ó rosalianismo padronés e, en xeral, ó galeguismo lite-

rario, non eran, para as autoridades políticas do franquismo, per-
soas consideradas perigosas”.

Tanto que a autoridade local, nas mans do alcalde, Ramón
Pazos, lle confiara a don Octavio e ó bo e xeneroso Camilo a orga-
nización das Festas da Pascua que o ano anterior supuxo a inau-
guración do monumento a Rosalía, e, no inmediato 1958, a coro-
ación de Cabanillas.

Ramón Pazos Jiménez, protagonista un tanto pasivo destes
fastos, viña sendo alcalde padronés dende pouco tempo despois de
comezar a tiranía de Franco. Así como seu pai, D. Juan Pazos
Varela, o fora durante toda a dictadura do Xeneral Primo de Rivera.
Atento Ramón ós valores literarios do seu pobo, déralle axiña o
nome de Camilo José Cela a unha praza de Padrón, e fixera ó futu-
ro Premio Nobel cronista oficial da vila. Cando Cela interveu no
famoso programa dos primeiros anos da TVE Esta es su vida, levou
ante a “pantalla parva”, para explicar a primeira etapa da súa, a
Ramón Pazos, a quen chamou o “alcalde quiniela”, porque tiña
catorce fillos. Por tanto, catorce resultados. Nos que colaborou, en
todos, D. Víctor, o médico da familia, a traelos ó mundo a muller
do alcalde, Elisa Sierra, na casa materna da Factoría de Cesures,
atendida sempre por meu pai. Todo quedaba dentro do intricado
clan de parentes ulláns, no que a tan activa alcaldesa era, por
exemplo, curmá de D. Octavio, e as diferencias políticas estaban
amigablemente veladas polos lazos familiares.

Pois Octavio San Martín Domínguez, presidente da
Comisión da Pascua, como logo sería do Pedrón de Ouro e do
Patronato Rosalía de Castro, era un tenente de navío a quen colle-
ra a Guerra Pluscuancivil en Cartaxena, e como salvou alí a vida,
cando chegou á “zona nacional” foi metido de socato na prisión
militar, onde pasou varios anos; ata que se lle concedeu a liberda-
de e a condición de oficial retirado da Armada, con dereito ó uso
do uniforme, que don Octavio lucía nos leceres solemnes, como
serían as vodas das súas fillas.

Cumpriría agora cen anos don Octavio, e os seus vellos
amigos, encabezados por Abuín de Tembra, dispóñense a celebrar

o seu centenario, na festa da Translación do Apóstolo, que é a últi-
ma do ano en Padrón. Borobó, por adiantado, xa lembrou a Octavio
San Martín, poñendo o seu singular exemplo noutro medio, onde
dicía que “conservaba as boas maneiras do antigo réxime, que man-
tivo a través de todos os seus avatares e cadrábanlle a el os elemen-
tos da tríade bradominense: monárquico, católico e sentimental.
Máis semellante a Alfredo Brañas que ó divino Marqués. Sen ser
Octavio carlistón, como foi nunha época Valle-Inclán, e sería o autor
de El regionalismo, tiña en común con este o sentimento da terra.
Era don Octavio un sentimental que, conciliaba coma Brañas, o
monarquismo e o rexionalismo. Un espécime raro no tempo de
Franco. Eu, polo menos, non coñecín outro máis ca el, que fora, á
vez, monárquico juanista e galeguista por libre”.

Foi don Octavio o que “levou a voz cantante” para con-
vencer a don Ramón de que aceptase ser coroado cunha póla do
loureiro que se conservaba no xardín da Casa de Rosalía, acabada
de rescatar. Camilo Agrasar e Borobó esgrimían alí tamén os argu-
mentos máis requintados para persuadilo. Cabanillas resistíase.
Temía facer o ridículo cunha coroa na testa. E xa estaba moi vello
para ser o protagonista de semellante trangallada.

Animouno a filla, coa que moraba naquela casa que facía
chafrán, onde nos recibiu. O patriarca asomouse á galería para
reflexionar. Entraba por ela a luz dun espléndido día, coido que
estival. Iluminou ó poeta, que se volveu a nós, e con resignado
acento, díxonos:

- Bueno, deixareime coroar, para non estropearlles 
o pasodobre ós de Padrón.

O XIRO IDEOLÓXICO DE MONTERO DÍAZ

Aceptado por don Ramón Cabanillas o ser coroado poeti-
camente, ó pé do monumento padronés de Rosalía, a cuestión máis
complicada consistía en atopar un mantedor do insólito acto lite-
rario que non desmerecera demasiado respecto ó máximo orador
que tivera esa tarefa o ano anterior, ó inaugurarse a estatua da
Cantora do Sar: don Ramón Otero Pedrayo.

Non era de pauta, en fastos semellantes, que se repetise o
mesmo mantedor; aínda sendo a máis elocuente voz do país. Pero
é que, ademais, o gobernador civil da provincia coruñesa prohibi-
ra que Otero Pedrayo actuase na exaltación do seu ilustre homóni-
mo, nin sequera como telonero. Quedara escaldado pola súa ora-
ción, tan galega, da Pascua precedente.

¿Que galego podería sucedelo, polo tanto, na tribuna
padronesa, con parangonable talla intelectual? Excluídos os que
moraban transterrados nas Américas, dos que quedaban en
España, un nome fulgurante naquelas datas sobreporíase a todos
os demais: o de Santiago Montero Díaz, catedrático de Historia
Antiga e de Filosofía da Historia, na Universidade que quizais vol-
vera xa a chamarse Complutense. Santiago Montero era concep-
tuado por cantos escoitaron as súas sutilísimas leccións, como o
mellor, con moito, dos conferenciantes españois.

Simpatizaba Montero con Cabanillas, aínda que só se vían,
por casualidade, cando raras veces se atopaban en Madrid, onde
ambos residían. As ideas do catedrático ferrolán, que tan espiral
xiro trazaran, volveran naquelas datas do 58 a un punto coinci-
dente coas do Cabanillas de A terra asoballada. Coñecía Borobó tal
retorno na descontinua ideoloxía monteriana, o cal o facía ser
mantedor idóneo para exaltar daquela a Cabanillas. Por iso, indi-
coulle a Octavio San Martín e a Camilo Agrasar a posibilidade de
que fose Montero Díaz quen mantivese, co seu sabio e irónico dis-
curso, o peso literario da coroación.

Como o presidente e o factotum da Comisión organizadora
padronesa, pola súa traxectoria vital allea á anécdota coloquial uni-
versitaria, descoñecían máis ben o talento e o pensamento de
Montero, informeinos da súa inconstancia ideolóxica, que se
expoñía sempre como paradigma nas conversas da nosa mocidade
a mantenta da xeración que nos precedía. Nela destacou de segui-
da o mozo e intelixentísimo bibliotecario, por temperá oposición,
da Universidade de Santiago e profesor da súa Facultade de
Filosofía e Letras. Cando gañou logo a cátedra de Historia Antiga
da Universidade de Murcia, xa levaba Santiago Montero tras de si

un variado mostrario de adscricións políticas; dende que escoitou
ó seu primeiro mestre gratuíto, Rodrigo Sanz, o agnóstico membro
das Irmandades da Fala.

Dicíase que ó iniciar os seus estudios do Preparatorio, no
que D. Armando Cotarelo supoñía un valado de erudición, difici-
lísimo de superar, ó ser Santiago o seu mellor discípulo, asimilou
dabondo as leccións de incipiente galeguismo que daba o primei-
ro presidente do Seminario de Estudos Galegos. Aínda que
Montero non figurou entre os mozos que fundaron este Seminario.
Se cadra por chegar máis tarde a Santiago.

O que quedara moi patente en Compostela foi a inmediata
militancia do excepcional universitario no aínda recente Partido
Comunista. Dada a capacidade intelectual de Montero Díaz penso
que fixo del o teórico marxista máis agudo con que contaba o PC;
ata que abxurou das súas conviccións proletarias, ó comezar a
República. E dando un xiro, bastante común, Montero participou
na creación das JONS. Pero opúxose á unificación destas coa
Falanxe, e logo, dende a Guerra Pluscuancivil, expresou sempre,
ante o círculo constante e nocturno dos seus incontables discípu-
los, a aversión contra o seu paisano, o Xeneralísimo, e o seu inaca-
bable réxime.

Foi volvendo así nos anos cincuenta, vagarosamente, ás
ideas da súa mocidade. Pepiño, o herdeiro políglota e aforístico de
Xan de Forcadas, que o tratou moito entón, aseguroume que, a par-
tir da Coroación de Cabanillas, o pensamento de Montero era
abraiantemente irredentista. Eu sospeitaba que non andaba lonxe
do que Álvaro de las Casas e Álvaro Cunqueiro sostiveran antes de
cambiar de camisa. O que podería ser unha razón máis para con-
vencer a D. Octavio e a Camilo de que o inxel catedrático de
Historia era o orador apropiado para loar ó poeta do Vento mareiro.

O MANTEDOR E A RAÍÑA

Aceptou de boa gana Santiago Montero Díaz a encomenda
de actuar de mantedor na coroación de Cabanillas, e chegou á
mañá daquel histórico luns de Pascua disposto a falar pola tarde.

Non o coñeceron no establecemento onde lle negaron hospedaxe,
o que molestou ó suspicacísimo intelectual. Para máis, soubo que
o gobernador civil da Coruña, Evaristo Martín Freire, prohibira
que tomase a palabra Otero Pedrayo na coroación do seu homóni-
mo e par no patriarcado da cultura galega.

Montero Díaz alporizouse e escribiulle unha nota á Comisión
padronesa, escusándose, por unha indisposición inesperada, do seu
compromiso oratorio, e encomendando a D. Ramón Otero Pedrayo
que o substituíse como mantedor. Aquela determinación causou
unha axitación indescritible. Poñíase en risco o acto cultural máis
grandioso, despois da invención do monumento a Rosalía, que se
verificou en Galicia no tempo de Franco, e coido que tamén no rei-
nado de Juan Carlos I.

O alcalde de Padrón, Ramón Pazos, chamou por teléfono ó
Evaristo, pedíndolle a aquel infausto gobernador que lle permitise
falar ó señor de Trasalba, pois noutro caso tería que suspenderse a
coroación, á que acudirían cantos escritores e artistas vivían en
Galicia e o pobo, que enchería o Espolón. O Evaristo negábase, o
alcalde insistiu ata que o gobernador civil deu o permiso para que
D. Ramón Otero falase coa condición de que o fixese en castelán.

Otero Pedrayo pechou os beizos cando Pazos lle comuni-
cou a decisión do poncio, sen dicir nin que si nin que non. E cando
chegou o momento culminante da coroación poética pronunciou
en galego o discurso, que coma unha fervenza do Ézaro, denantes
de ser empantanada, abraiou ó innumerable e entusiasta auditorio.

Está gravada esta histórica e longuísima oración, no
Arquivo Sonoro de Galicia, e publicada no número 17 de As Nosas
Voces. Nel fai unha exacta descrición de quen lle transmitiu a por-
tavocía do mantedor, que serve de marabilla para culminar, moi
elocuentemente, a descrición de Santiago Montero Díaz.

Laiábase don Ramón de que Montero non puidese vir a
Padrón. “De maneira que eu eiquí –dixo– veño a substituír a un
grande espírito, ó de Santiago Montero Díaz, e que son o primeiro
en lamentarme que a súa presencia non apareza aquí, e neste intre,
porque estaría eu moi ledo para aplaudilo entre vós, porque eu

nacín co pobo e quero estar co pobo infindo de Galicia, palpitan-
do co seu inmenso corazón, que así se mostra espido e glorioso”.

Tralo cal Otero Pedrayo fai unha excepcional loanza do
sentido marabilloso do tempo que tiña Montero Díaz, e da súa
sabedoría ó exteriorizar a historia, “con ese sentimento dos fondo-
res do espírito, onde a poesía e a metafísica se confunden”.

Tivo a honra de coroar a Cabanillas a Raíña das Festas da
Pascua, que aquel ano foi unha belida e moura rapaza, alcumada a
Negrita, pola súa pel morena. Chamábase Dolores e aínda é hoxe
unha dona moi belida. Era unha dos sesenta netos e netas que con-
tou en vida D. Estanislao Pérez Artime. Isto é, Tanis de la Riva, o
patricio liberal padronés que foi o mellor amigo e mecenas de
Valle-Inclán; a quen don Ramón María escribiu as estupendas car-
tas que Borobó daría a coñecer.

Dolores López Pérez, a Negrita, faríase enfermeira, e como
tal chegou a ser instrumentista do Marqués de Villaverde, no
Hospital madrileño “Ramón y Cajal”. Logo casaría co conspicuo
enxeñeiro da RENFE Javier Palencia, oriúndo de Pontecesures, a
miña localidade natal.

UN LOUREIRO SEN TRAMPA NIN METAL 

As follas de loureiro destinadas a coroar a testa do patriar-
ca das letras galegas eran desa materia vexetal, sen trampa nin
metal. Procedían, como xa dixen, da árbore que sobrevivira na
maltratada Horta da Paz, isto é, a da Casa-Museo de Rosalía. Era,
pois, o loureiro máis glorioso, pero tamén de menor prezo que
cabía. Os varóns de Padrón paréceme que non dispoñían de fondos
para coroar a Cabanillas cunha coroa de prata e ouro, semellante á
que lle colocaran os coruñeses a Curros Enríquez, no 1904.
Modelada en barro denantes, polo escultor santiagués Isidoro
Brocos, aquel que na Marineda foi profesor dun rapaciño mala-
gueño chamado Pablo Picasso.

Chegado o intre culminante, e cando a Raíña Dolores
intentou adornar coa coroa de loureiro o miolo do poeta, don
Ramón Cabanillas, en rápido reflexo, colleuna coa súa destra e con
ela saudou ó respectable e inmenso auditorio.

Aínda penso que se superou, na coroación de Cabanillas, a
marca de concorrencia a un acontecemento cultural, establecida na
inauguración do monumento a Rosalía, e que non sería superado
nos corenta e tres anos, orgánicos e inorgánicos, transcorridos
dende entón. Nas fotos que aínda conservo, no meu fogar madri-
leño, daquel histórico día padronés, pode apreciarse o inmenso
xentío que enchía o Espolón.

E diante, nunha chea de filas vese sentada ou de pé, o máis
notable da intelectualidade galega, que naquela marabillosa tarde
acompañou, moi leda, ó seu querido patriarca. Non faltou ningún
dos escritores e artistas que nesa Pascua residían ou se atopaban en
Galicia.

Así Alonso Montero, no seu citado opúsculo, repara que
“nunha foto, quen está á dereita de don Ramón Cabanillas é
Francisco Javier Sánchez Cantón, erudito e catedrático de enteira
confianza do Réxime e presidente de Bibliófilos Gallegos, a edito-
rial que se inaugurou cun volume do escritor, Camiños no tempo,
unha especie de antoloxía totalmente allea ás páxinas cívicas do
gran poeta”.

Mais, xunto ó ilustre titor franquista da cultura galega,
encontrábanse tamén cantos constituían a resistencia, máis ou
menos clandestina, política e intelectual, á tiranía do Caudillo.
Poderíanse contar un por un, e se eu aínda non puxera o seu exem-
plo na miña sarta de A Nosa Terra, explicaríavos ben quen era e o
que pensaba cada un deles.

O disco e a transcrición feita polo Arquivo Sonoro de
Galicia afórranme recordar aquelo que alí, no Espolón, recitaron e
falaron Aquilino, Pedret e Otero Pedrayo. Os tres xa interviñeran
brillantemente no acto inaugural da estatua de Rosalía.

Do poema de Iglesia Alvariño, “Na Coroación de Ramón
Cabanillas”, di o bo Xesús que é “difícil de seguir, como peza oral,
aínda polos letrados”. Ó oílo, hai pouco, coa voz potente e ines-
quecible do señor das palabras, o meu máximo amigo, valorei
novamente, aínda sen ser letrado, coma hai corenta e tres prima-
veras e un verán, o folgo épico do Aquilino, soamente parangona-

ble ó de Pondal e ó de Ramón Cabanillas. A quen Iglesia Alvariño
dedica os versos que nos fan sentir que a narradora impedira axiña
a consolidación por Alvariño dunha épica galega que nunca che-
gou a ser. E xa é tempo de que sexa, pois non todo ha de ser líri-
ca. Para min, o poema da coroación de don Ramón é unha Alba de
Gloria, onde desfilan, máis que os santos, os sabios e os xenios, o
pobo que apandou coa nosa historia:

... toquinos da man dereita, ladróns probados de seus señores,
mozas desvergoñadas dos camiños
cos narices rabenados pra escarmento.

Raimundo García Domínguez, Borobó




